
Кога веќе решив да ви раскажувам за Исак, 

Кејтеновиот син, би имал толку убави, нежни и 
незаборавни спомени, толку чисти и светли мигови кои не 
верувам дека некогаш можеда се заборават. Јас сум толку 
горд кога си спомнувам за Кејтеновиот син, горд како 
самиот Исус Христос. Но јас сакам да ви ги изнесам само 
оние часови во домот, само оние проклети часови 
поминати во домот, господе, та ние и немавме други 
часови, чесен другарски збор, само оние часови додека 
дојдовме до Сентерлевиот рид. Тоа беше некој непознат 
рид, Сентерлевиот. Говореа дека е тоа оној рид откаде 
што се раѓа сонцето, неможно, ридот откаде што се раѓа 
сонцето. Познава ли некој друг такво слично место, таков 
еден рид откаде што се раѓа сонцето? Не верувам, се 
чини, Сентерлевиот беше единствен таков рид. 
Веројатно, тука имаше и нешто неречено, но тоа за 
вистината не го знаеше дури и татенцето, нашиот 
управител другарот Аритои Јаковлески. Како што беше - 
беше, по време едно со сигурност дознавме, - патот до 
Сентерлевиот рид беше страшно стрмен, како во 
пеколот. А ние само што требашеда појдеме по него, - 
проклет да бидам, - и сега не знам откаде толку сила, 
волја, храброст за еден таков ужасен, тежок пат. Во 
почетокот ќе спомнам само толку, илјадапати, 
милионпати, неброено била поголема, посилна страста за 
убавиот живот и слободата. Проклет да бидам ако тоа 
не нè држеше да одиме, да не се плашиме од страшните 
казни. О, вечни, о слатки соништа. Проклет да бидам, тоа 
беше гласот на Големата вода. 



ДРУГАРОТ ОД СТРОЈОТ ,  
СОНОТ ЗА ГОЛЕМАТА ВОДА  

 
 
 
 
 
Ми го одредија за другар во стројот. Проклет да бидам, 

другар од стројот. Ме задолжија со него, ми го натоварија 
на врат. Секој примерен беше задолжен со по еден таков 
лош другар во стројот. Реков примерен, проклет да бидам, 
поради тој збор за малку да го замрзам целиот свет. 
Примерен другар, примерен пионер, примерен скоевец, 
примерен градител. Примерен, што уште не, проклет да 
бидам, примерен серко. Но таков беше редот, се колнам. 

Беше пролетта 1946 година, првата пролет по војната. 
Оттогаш сигурно поминале илјада години. Си спомнувам 
само толку, фати лошо време, снег, фортуна. Голема снежна 
бура се спушти над земјата и сите дрвја што беа цутени ги 
претвори во мраз, во бело. И сè одеднаш молкна, се изгубија 
прекрасните и безбројни звуци на штотуку почнатата 
пролет, ништо, ништо не остана од таа убава, силна 
светлост. Мраз. За тоа со сигурност се сеќавам, зашто имав 
кратки, пролетни панталонки сошиени од шарено 
италијанско ќебе. Снегот беше висок, до појас. Сè, сè тој 
имаше згмечено, покриено. 

Ние бевме една тажна толпа гладни и нечисти деца, 
бездомни. Лоши, црни малечки гадови, како што нè викаа 
добрите воспитувачи. Уловени по полињата, по градините, 
по шумите, по плевните, по карпите, по големиот снег. 
Проклет да бидам, ние не се даваме. Сигурно не знаевме 



дека ќе нè носат во дом, под покрив, во кревет, дека ќе ни 
дадат топло кафе со џем и парче леб, дека тоа го прават за 
наше добро, за да нè згрижат и сите тие смрдливи работи 
што до ситница се предвидени со домскиот ред. Со закон, 
проклет да бидам. Добро тоа, но ние пак не се даваме, ви 
велам, целата таа пролет како ѕвериња, нè ловеа одреди 
добротвори од црвениот крст, одреди воспитувачи и 
секакви ловци. 

Морам да признаам, јас бргу се премислив, по седум 
дена. Проклет да бидам, самиот им се предадов. Добро, 
реков, не сакав премногу да ги жалостам срцата на мојот 
добар вујко Илко Костадиноски и на мојата златна вујна 
Кола Костадиноска. Добро, реков, да излезам од празниот 
амбар, доста другарував со глувците. Сепак вујко ми Иле, 
добриот вујко Иле, кога тргнав, на разделба, кога му 
подадов рака за да се поздравиме, се колнам, ја остави 
вилата, го вадеше гнојот од шталата, си ги позабриша 
рацете од колената и пазувите, ме прегрна толку силно што 
чинев сите коски ќе ми испукаат. Рече: 

- Леме, сине! Леме внученце, не ти велам збогум, не бил 
јас Иле Костадиноски ако не те вратам од тоа проклето 
место, - тоа го рече со таков глас што можеа да го чујат дури 
и тие што беа крај реката, како да сакаше тоа сите да го чујат. 
Тогаш однекаде задишена пристигна и вујна ми Кола заедно 
со братучетки ми, Стојна и Мара, моите мили братучетки. Но 
вујче си остана маж, тојчас на ништо не се обѕрна, сè така 
силно ме држеше во себе (сигурно не го чувствуваше мојот 
бол), сè посилно ме земаше во себе незапирливо викајќи: - 
Сакам да ми веруваш, Леме, внученце! Жими ова златно 
сонце, Леме, ќе те спасам. (Господе, сивото, снежно небо, 
весело се отвора над нашите глави, се јавува зрак и таа мала 



светлина, победоносна, ни покажува дека е тоа пролетно 
време. Проклет да бидам, пролет.) Верувај ми, Леме вујчино, 
ќе те спасам! (На тоа вујна што ги начули ушите! Како 
нејзините окоравени очи да рекоа: - што, што!?) - Ништо, 
Леме, рече тивко вујко ми, во очите му светна солза, се 
колнам, - само нека поминат овие пусти, гладни години, 
рече. Гледаш и сам Леме, рече сосема тивко, гледаш како 
мачно се живее, никому не му е добро, синко. Што да се 
прави, мило, мораш да појдеш во таа зандана. 

Проклет да бидам, така рече - зандана. Сигурно јас уште 
не можев да знам што значи тој збор, воопшто бев многу 
прост и неук. На своите дванаесет години се потпишував со 
ЕМ, бидејќи никако не сакав да ја запомнам буквата Л, зашто 
таа на нешто многу лошо ме потсеќаше. Имав завршено само 
едно одделение и чинам немаше некоја поголема наука во 
мене. Тоа време, признавам, сосема малку зборови знаев, и 
тоа сè некои лоши зборчина што никако не можам да ви ги 
соопштам, бидејќи сега им го знам нивното подлабоко 
значење. Само да си спомнам за својот тогашен речник, 
проклет да бидам, јас веднаш почнувам да се потам, душава 
ми црвени од срамои. Се колнам, точно во тој тажен и многу 
жалосен час, во мигот на разделбата на топлото буниште 
видов како еден млад, бесен петел со премногу впипрен 
китик ѕверски налета на едно кротко коковче што ситно со 
ножињата си чепкаше по гнојчето и, ни пет ни шест, 
бесрамно го пови под себе, ама, за едно секунде, само 
окото што ми трепна, проклет да бидам, тоа не рече ни 
грк! Што убава работа, помислив, тие се клецкаат, ама 
тоа не беше мој збор, се колнам. Таа ука ја имав добиено од 
дедо ми Костадиноски, лесна му земја, всушност - тој така 
би рекол кога би бил жив, кога пак би лежел тука, под стреа, 



греејќи се на пролетното сонце, исфрлајќи тежок мраз од 
градите. Проклет да бидам, во таков час дедо ми целиот се 
растопуваше, стануваше сина, болскотна капка. Охо-хо, ќе 
речеше мавтајќи со рацете, чиниш ќе излета во небото, охо-
хо се клецкаат, Леме! На дедо ми Костадиноски му бев 
љубимец и тој во сè ме подучуваше. Знам и зошто мачките 
по цел ден и цела ноќ мјаукаат зимно време. Знам и за 
кучињата и за кравите, знам зошто вујна понекогаш ме 
мазни по глава, ми дава лепче со сиренце само за да излезам 
надвор од куќи; знам и колку го налутува тоа мое влечкање 
по скали добриот вујко, него место не го земаше чекајќи да 
излезам од куќи. - Отрув ти се сторило, оди, оди! - 
избезумуваше вујната во таков час. Се колнам, знам полно 
такви работи, што сега ги изоставам, зашто морам веднаш, 
веднаш да тргнам, видов солзи во вујнините очи. Тоа веќе 
сосема ме истера. Проклет да бидам, ако тоа потраеше уште 
еден миг - чинев ќе умрам, ќе ми препукне срцето. 

- Леме, збогум, со здравје оди си, ама немој вака-така 
да си говорел некаде, оти лебот ќе те фати, Леме, зашто како 
мое дете сум те имала, тоа да го знаеш! Сум те чувала како 
гулаб, да знаеш! 

- Ох , - реков сочувствувајќи, - ох, добро вујне, - сакав 
уште некој збор да речам, но таа уште посилно заплака и јас 
конечно морав, морав да појдам. Проклет да бидам, а толку 
сакав тој час да се продолжи, да погледам во слаткото 
буниште. Најмногу ме разжалостија кротките кокошки, 
ужас ме фати кога помислив, боже, се делиме, се сврши. 
Мислев никаде на друго место во светот нема кокошки, 
уште такви мили и толку добродушни. Но од моја страна ќе 
беше сосема нечувствително веќе секое задржување, не 
сакав премногу да ги жалостам срцата на милите роднини. 



Проклет да бидам, таков сум по природа не сакам да останам 
ни минутче каде што не ми е местото. А и тие солзи во 
вујнините очи; повеќе сакам смеа. Проклет да бидам, 
некогаш каков голем смејач бев, си замислував дека ми 
нема рамен, ќоравам сè околу себе! А јас најчесто бев сам, 
без никого во животот. Понекогаш кога ќе си спомнев за 
тоа, што слатко, што безумно сум се смеел сам со себе како 
некоја сирота будалетинка. Проклет да бидам, ми доаѓаше 
некоја луда смеа, никако не можев да запрам. Си 
спомнувам, и тој т а к а се смееше, мојот другар Кејтеновиот 
син, ќе видите, лудо се смееше. Некои од домот. а особено 
оние од управата што мислеа знаат сè, говореа дека е малку 
удрен, дека и самиот не знае зошто се смее. Проклет да 
бидам, тој з н а е ш е зошто се смее. На сите одред им ја 
пушти водата, такви гомнари веќе преку глава ни беа, ама 
тоа беше смеа. Тоа со дрвото само тој можеше да го смисли, 
проклет да бидам. Охо-хо, како сите се клецнаа, дури и 
татенцето другарот Аритон Јаковлески. Што раскажував, за 
разделбата, добро, тие солзи ме удавија. Знаев оти се лажни, 
знаев оти се нечисти, проклет да бидам, зошто плаче кога по 
првиот чекор жив ќе го изеде вујко ми за оние зборови кога 
ми рече дека ќе ме врати. Се колнам, видов како душмански 
го погледна во тој миг, да можеше со вилата ќе го избодеше. 
Проклет да бидам, сите тие седум дена, додека бев скриен в 
амбар, таа каде не го испрати кутриот вујко за да ме 
пронајде. Се колнам, под камен и дрво ме бараа. О, боже! 
Сега збогум, можеби некогаш ќе се вратам за да го спасам 
вујко ми, - оди, оди Леме, оди мило, како да ми велеше 
неговиот тажен, несреќен поглед. А, всушност, никако не 
можев да се одделам од топлото, маѓепсно буниште. 
Проклет да бидам, тоа најмногу ми го матеше умот, сè си 



мислев тука нешто големо, нешто неочекувано, некоја 
слатка тајна се крие. Сепак ќе морам да се вратам еден ден, 
си мислев, се заколнав во душата. 

- Збогум, мили братучетки! 
- Збогум, Леме! Збогум, убав братучед Леме! 
- Збогум! 
- Никогаш да не се вратиш, да даде господ! не издржа 

доброто вујне, за добар пат, на третиот чекор ме благослови. 
Проклет да бидам, б л а г о с л о в. 

Појдов не сосема тажен, појдов со некаква чудна, 
непозната среќа, целиот пат до Баска го минав среќно. Се 
колнам, болскотеше пролетното сонце, на снегот уште 
појасно, уште посилно. Ох, каква убавина, виделина се 
ширеше насекаде наоколу, се топеше снегот, минејќи низ 
полето нешто топло како струичка влегуваше во мене, 
некоја чудна, убава треска ме тресеше. Проклет да бидам, 
тоа беше во Баска, не се заборава. Тука од сите краишта нè 
собираа, црни, страшни детишта. Тука ми го натоварија, 
точно тоа сакав и да ви раскажам. 

Под стража го донесоа во Баска. Тоа беше едно дете 
сениште од мои години, но излезе само така личел, имал 
три-четиринаесет. Тоа беше едно грдо, едно најгрдо 
детиште, високо, свиткано како врбова прачка, со 
искривени раменици, па потоа тие негови чудни, ококорени 
очи, како тие да не знаеја за сон, да се склопат. Беше бос, 
црн, парталав и не знам зошто насмеан. Проклет да бидам, 
ми н а м и г н а, туку ми чкрапна со око, чинев секавица ме 
погоди. - Некој удрен, помислив, а тој тогаш на глас се 
засмеа, како да ги разбра моите мисли. Проклет да бидам,    
р а з б р а . Потоа се загледа во празно небо, некаде далеку, 
не обраќаше никакво внимание на тоа што се зборуваше за 



него. Проклет да бидам, тој час тој не беше тука, беше 
отпатуван. Потоа видов колку многу тој патуваше, се 
колнам. Се стресов кога другарката Оливера Срезоска, 
воспитувач и помошник-управител во домот, го залепи за 
мене. Мојата проклета каракт еристика , сакав да ѝ 
речам, тоа не е мој а , таа карактеристика е на мојот татко, 
но таа кратко и суво ме пресече. 

- Леме, за ова недобро момче ти ќе ми о д г о в а р а ш - 
рече. Сигурно требаше да ми рече - ако ти избега Леме, како 
куче ќе те претепам, ќе пцоисаш. Проклет да бидам, што 
можев јас кога имав таков бесрамен дедо и ме учеше сè 
некои такви страшни, срамни работи. Овој збор во 
почетокот на ништо не ме потсеќаваше или, ако ме потсети, 
тоа пак беше нешто грдо, кучешко и не за спомнување. 

 

Најголем впечаток ми направи тоа негово безмерно 
л ут а њ е , како да беше птица. Во таков еден час неговото 
неубаво лице како да стануваше друго, убаво. Проклет да 
бидам, целото негово суштество се изменуваше, од него 
тогаш како да зрачеше некоја таинствена, непозната, 
незабележна светлост. Првпат видена, се колнам. Стариот 
Вердев можеше да ѝ плукне на својата физика, проклет да 
бидам, таа светлост ја немаше во науката. Беше тоа некоја 
луда, голема среќа. Така ми се причини во часот гледајќи го 
заитан по патот, дувнат. Проклет да бидам, тој како да не 
беше во стројот, како да не одеше по тој грутчест, трапчест, 
полски пат. Се колнам, тој како да не беше на земјата. Л е т 
а ш е, божем целото поле, целиот простор беше негов. 
Проклет да бидам, тој беше далеку од тоа пусто, кално поле, 
далеку од црната колона несреќни, кротки како јагниња 
деца. 



Оливера Срезоска особено на него се навраќаше, друг 
некој да направеше прекршок а таа нему му се развикуваше: 

- Зошто се нишаш кога одиш? 
или: 

- Не мавтај со рацете, оди мирно! 
или пак: 
- Што си ја кренал главата толку високо! Зошто се 

смееш, кому се смееш, парталко низаеден! Види се каков 
си, наведни ја главата, престани да се смееш! 

Тогаш, првпат ни се сретнаа погледите. Ме погледна 
кратко, со весела насмевка, како да рече: - будалче, што си 
се стресол, од оваа лајава тетка си се исплашил, охо! Тука 
сум јас, биди си без грижа! Проклет да бидам, се 
однесуваше како јас, а не тој да беше казнет. 

Недоверливо, напорки го погледав. Веднаш ги разбра 
моите погледи и сега не се стрпи, рече: 

- Ти си луд, другар. Тоа ти го помисли и ти си луд! 
Ја рече вистината, проклет да бидам, тој како да беше 

во мене. 
- Ајде, - рече потоа пријателски, со онаа иста, глупава 

насмевка, ајде, малечок, не биди дете! Јас ги знам таквите 
кученца како тебе, само лаат! И во истиот час толку силно, 
толку незапирливо за нешто се раскикоте. Проклет да 
бидам, ништо не можеше да го запре. Ќе се смее неколку 
векови, помислив, ќе се смее до последната капка. Се 
колнам, тој беше еден таков голем, страшен смејач. 

- Зошто се смееш? - го прашав. 
Мислев дека не ме чул, но се излажав. Веднаш кога 

навлеговме во градините, ненадејно тој застана и со рака ми 
покажа кон сонцето што зајдуваше, рече: 



- Ене, т а а  е таму, водата. Големата вода! Ене ја, 
гледај! Што, зар не ми веруваш, другар? - праша навреден и 
се закикоте. - Па ајде гледај, ќораво пиле, отвори ги очите, 
погледај ене таму, онаму каде што свети како оган, ене... 

Сето тоа го рече со една таква голема возбуда, радост 
што беше неможно да не му се верува. Проклет да бидам, 
тој ја в и д е, веќе ја имаше во своите очи. Беше проклето, 
нечовечки да не му се верува. Секој негов збор како да беше 
силно, бело боринче. Одеднаш тој во мене распали еден 
силен, дотогаш непознат оган за моето срце. Проклет да 
бидам, илјадапати можеби паднав и станав од патот. Гледав 
на таа страна каде што заоѓаше сонцето, ја барав Големата 
вода. 

- Што да ти правам кога си слеп! - велеше смеејќи се, 
итајќи, весело мавтајќи со рацете ваму-таму, чиниш ќе 
летне. 

По малку патување, пред нас се откри најубавата, 
најтаинствената слика на мојот живот. Големата вода! 
Огромна, чудесна, О, боже! Мил боже, не пречека со 
мајчински очи, со светол и благ поглед. Во мигот занемев, 
се колнам. 

Децата како под команда застанаа. 
- Доаѓа! - кликнаа децата како птици. 
- Таа ќе дојде, - еден непознат глас ни се јави, една 

непозната жена сета во црно полека доаѓаше кон нас. Тоа 
беше мајка Верна Јаковлеска, добрата мајка Верна 
Јаковлеска. 

Јас сè уште ја гледам таа вода. Кејтеновиот сон, 
нашиот сон. Проклет да бидам, сиот наш сон. Крај водата 
можевме да пропатуваме уште толку дни и уште толку 
ноќи, можевме да одиме без прекин еден век. Цел еден век. 



Уморот, тешкиот пат, гладот и жедта што нè следеа со 
часови додека нè носеа во домот завчас исчезна, божем 
сета наша мака, несреќи ги стопи добрата душа на 
Големата вода. Снегот, планините, изгорените села, 
напуштените градини, пустите полиња, сè остана некаде 
далеку, единствено во нас живееше Големата вода. 
Насекаде наоколу беше водата, проклет да бидам, 
Големата вода како нас да нè чекаше. Се колнам, таа нас нè 
препозна, таа нас тој час нè препозна. Нејзиниот тивок глас 
како да ни зборуваше: - Одете, малечки мои, еве го патот, 
одете, не предавајте се !И ние одевме, чесен другарски 
збор, ние  о д е в м е. Се колнам и во другарката Оливера 
Срезовска, ние одевме. 

Под строј, под команда. Проклет да бидам, во ред. 
Мајко моја, во ред. Запомнете го тој збор ако не сакате на 
секој чекор да ве клоцаат. Скотови, кој ја измислил таа 
брлива работа, ред. И ете, како награда за сè беше изгубено, 
како во најубав сон, маѓепсани стоевме на тој брег. 

Милата вода! Вечерното сонце легнало над брановите, 
им се предало. Гледате: конец по конец се одмотува од 
златното клопче на денот. Во тој миг Големата вода личи на 
некој огромен разбој што полека, бесшумно, чудесно ткае. 
По некој таинствен пат, гледаш, сето тоа се пренесува и на 
брегот. Проклет да бидам, и дрвјата и птиците што слетале 
на нивните гранки се запределиле, златни пајажинести 
мрежи се веат по површината. Некои чудесни гнезда, се 
колнам. Тоа истото како да се случува и со луѓето, со чудна 
возбуда туку се јавуваат, туку се губат зад затворените 
прозорци. Проклет да бидам, како да се плашат да ги 
отворат. Но погледите ги откриваат, во нив гледаш сè, 
влегла во нив водата, ги зела. Сè, сè се престорило во еден 



огромен, чудесен разбој што непрестајно неуморно тивко 
ткае. Така неосетно над нашите глави се отвора 
треперливото јужно небо. Илјади, безброј малечки 
кандилциња се запалуваат на јужниот свод. И чините како 
токму овој час да го чекала водата, слушате како се пушта, 
како волно, силно зашумува. Во часот таа е насекаде, 
проклет да бидам, нејзиниот глас над сè наоколу царува. О, 
тој златен бран! Се колнам, тоа беше гласот на Големата 
вода. 

- Ајде, - ми рече тихо Кејтен, ставајќи ја на моето раме 
својата долга, ковчеста рака, - ајде, малечок, ми шепна, зар 
не слушаш, таа нас нè чека! 

Проклет да бидам, тоа беше вистина. Заборавив на 
казната, што значеше и најголемата казна пред една таква 
убост. Не го прашав ни каде, ни зошто, тивко, без збор 
тргнав по него, како пленик препуштајќи му се да ме води. 
Тој како црн ѓавол се лизгаше по брегот надолу, потоа како 
јаре се префрлаше од карпа на карпа, непрестајно мавтајќи 
ми со рака викајќи ме по него. Се искачивме дури на 
највисоката карпа. Проклет да бидам, н а ј в и с о к а т а. 

Насекаде наоколу беа вода и ѕвезди. 
Милиони малечки ѕвезди, проклет да бидам. Од 

нивниот благ оган како да се потпалуваше целото 
пространство, па чиниш насекаде светкаат, треперат. Слегле 
во водата, пловат. Во еден час сета вода и сиот брег почнаа 
да пламтат, зелено, сино - со глас на човек почна да нè 
довикуваат, да нè мамат. Проклет да бидам, можеби 
измислувам, можеби тоа беа само тихи, темни бранови, но 
тој глас беше вистина. Можеби тоа беше зелениот дух на 
водата, што знаевме - неми, стутулени еден крај друг 
седевме на највисоката карпа. Во сон, во магија. Без збор 



слушавме како доаѓаат и како се губат водите; како во ноќта 
бргу се множеа ѕвездите и како во изутрината уште побргу 
се топеа претворајќи се во ситна, сива прав. О, убавите 
ѕвезди на јужното небо. Гледавме како се губи снегот од 
родните полиња, се враќавме дома, проклет да бидам, дома. 
На портата еден мил лик со големи, многу длабоки очи, 
сини, чисти, најубави очи нè пречекуваа. О, мил, боже, еден 
бран личи на Сентерлевиот рид. Се колнам, тој час ги 
видовме сите мили слики, сите изгубени слики беа вратени, 
секој предмет пак си беше на своето место. Сè, сè беше 
вратено, дома. Ви се јавува и сосема заборавена работа, 
некогаш малечко трнче што ви влегло во босата нога, 
помните како мајка со игличка полецка го молкне и, за да не 
ве боли, непрестајно дувка со уста својата душа. - О, мило 
мое, о, мајкино срце!- го слушате нејзиниот глас. 

Сè беше во Големата вода. Проклет да бидам сето тоа 
беше толку просто и убаво. Тоа беше среќен час, еден од 
оние часови што не се заборава што станува вечен. 

- Кејтен, - го навикав на име како стар пријател, - 
Кејтен, брату мој! 

- Леме, - рече исто така пријателски, како малечко 
кученце ме погали по косата, ми ги запре солзите што сами 
ми дојдоа на очи, рече:-Леме. брату мој! 

Таа ноќ еден бран влезе во нас, еден бран никој не ќе 
може да ни го земе. Тој бран останува човека за сите векови, 
се колнам. 
  



 
 
Во што беше таа негова моќ? многу непреспани ноќи, 

многу тешки денови ми донесоа само еден одговор, се колнам, 
тоа беше неговата човечка добрина. Тогаш ќе треба да 
раскажам за сè, о боже, како умееше тој на мртвите, на 
неподвижните предмети да им даде душа, да ги оживи, да ги 
направи други, вистинити. Проклет да бидам, вистинити. Едно 
време во домот, многумина се посомневаа во неговиот човечки 
пород, ги исплаши неговиот дух (иако најжестоко се 
проповедаше против религијата), - некои, сепак, се посомневаа 
во него, можеби тој беше плод на нечистиот. Проклет да 
бидам, плод на нечистиот. Од каде, инаку, кај него таа шилеста 
глава, шилести раменици, нели тоа е некој страшен, полноќен, 
заврзок на некоја несреќна девојка со злиот дух. Тој не донесе 
никаква карактеристика, не си спомнувам некогаш ниту збор да 
рече за својата мајка, татко, браќа, сестри, - не проклет да 
бидам, тој никогаш не спомна за својог кејтенски род. Каков 
можеше да биде тој? едно беше познато, се колнам, секој што 
ќе посегнеше врз него потоа како да ја губеше моќта. И тоа не 
беше еден случај, - сè што беше невидливо тој го виѓаваше, сè 
што беше далеку, недофатливо тој можеше да го има, сè што 
изгледаше цврсто со допирот на неговите шилести прсти се 
престоруваше во прав. Најпосле, зар тој не беше единствената 
и вистинска причина за смртта на Аритон Јаковлески, зар тој 
не го урна целиот ѕид, зар тој не ја пушти Големата вода. 
Проклет да бидам, беше обвинет за најстрашни нешта што 
сигурно никогаш не ги сторил во животот. Тогаш разбирате 
колку морал да претрга; најпосле, тој мораше тоа на 
најнезамислив начин да го плати. Проклет да бидам, токму 
така да го плати. 
  



ЅИДОТ  
 
 
 
 
 
Тогаш уште ништо не знаевме за ѕидот. За утрата во 

домот, за будењето, за сонот во ова проклето место. Во 
почетокот ѕидот не се забележуваше. Нашите глави сè уште 
беа земени, пијани, полни со оној светол ветар од водата. 
Треба ли да ви спомнувам за оние занесни, чудесни часови 
на среќа поминати таа ноќ крај Големата вода. Проклет да 
бидам, каков убав сон беше Големата вода, - секогаш 
верував во измислици. 

Ѕидот беше околунаоколу домот, како смок притаен. 
Огромен. Ќе те гушне ли, ќе те завитка со опашот и тогаш 
ти нема спас. О, боже, тие ужасни, црни изутрини крај тој 
ѕид. Глуви. Секоја изутрина чиниш изедува по едно дете. 
Сликата на домското утро остана како нешто најстрашно во 
мојот живот. Насекаде, крај ѕидот, можеа да се видат 
предвреме пробудени деца, уште во матен, тежок сон, 
гурелави, посинети и во треска. Повеќето од децата беа 
боси, лошо облечени, кое како што пристигнало. За да се 
ослободат од мразот на раните, студени утра (боже, росата 
како знаела да каса), - долго правеа една глупава 
фискултура, сеедно цупкаа по земја, едно-две, лева-десна, 
горе-долу - на тој начин колку-толку затоплувајќи си ја 
душата. Проклет да бидам, д у ш а т а. Нејзе ѝ беше 
најстудено, душата беше мраз. Обично беа неми, со чудни, 
големи очи, болни, со темен пламен, со постојано наведнати 
главички, нешто изгубено како да бараа по земјата. Обично 



со часови така стоеја со летната глава, како некое младо, 
тенко цвеќе на кое лошиот ветар му го скршил стебленцето, 
па се свиснало, вене. (Но можеби тоа доаѓаше и од гладот) 
Особено тоа се забележуваше кај девојченцата. Проклет да 
бидам, нашите убави девојки! Истрижени, сакати, како грди 
момченца, смалени, стопени во општиот ред. Проклет да 
бидам, некој измислил о п ш т ред за убавите девојчиња. 

Насекаде наоколу се ширеше страв, непознат страв. Јас 
и денес треперам кога ќе видам детски домови, сè уште 
мислам таму е таа глувост, таа неподвижност, таа штама. 
Тој страв што влегол во секое дете, во секој предмет. Таа 
пустош и сиромаштија, од што не се знае дали завршила 
војната или се уште трае. Сè уште ги гледам децата 
прекршени како старци, деца што со мака голтаат воздух, 
уште потешко го испуштаат, деца што не трчаат туку се 
влечат лазат по правта, деца што одвај во денот ја отвораат 
устата. Понекогаш тоа траеше со денови, понекогаш тоа 
траеше со недели, понекогаш таа слика се повторуваше со 
месеци. И ден и ноќ. Неми деца, проклет да бидам, немо 
загледани во ѕидот. Но тука вистински не можеше ништо да 
се стори. Знаеш, ти си заграден со тој проклет ѕид. Немаш 
каде, одделен си од другиот свет. Проклет да бидам, од сите 
страни си заграден. 

Ѕидот тогаш добиваше уште поголеми димензии. 
Изгледаше толку високо како да беше соѕидан и против 
птиците. Некои од децата го мереа со педи, до милиметар. 
Проклет да бидам, до милиметар. Обично пред стројот, во 
слободного време, ете, на некое од децата му паднало на ум 
со педи да го измерува ѕидот. Сигурно во очај, проклет да 
бидам, тоа немаше никаква смисла. Ѓаволот како да немаше 
друга работа, одеднаш сето тоа мерење предизвика 



најразлични несогласици. Ќе ти се уфрли некој во 
мерењето, ќе те избуни, ќе мораш од почеток. О, боже, не 
оти беше толку важно, но мораше некаде лошото да се 
истури. Обично слабиот со уште послабиот од него се фаќа 
в гуша, проклетство, работата докрај да биде свршена. 
Колку тоа и да звучи безумно, мерењето и премерувањето 
совреме ни стана една од најомилените забави. Потоа се 
доби таква бркотница од бројки што немаше жив човек да 
се снајде. Излегоа сосема други димензии, според едни 
имаше една висина, според други - друга, некои трети пак 
го кажуваа тоа во сонот што мереле; беше неверојатно, 
ужасно, сè се претумба. Сепак, секој сам најубаво си знаеше 
колку изнесува висината на ѕидот. Кога дознаа од управата 
за какви бесмислици го користиме времето, дека тетратката 
во рацете само за маска ја држиме, веднаш беше забрането 
шетањето крај ѕидот, а секој оној што ќе се обидеше 
повторно да го мери беше најстрого казнуван. Проклет да 
бидам, најстрого. 

Ѕидот најпосле имаше и своја историја, криеше нешто 
проклето од минатото. Се колнам, го криеше сето 
неспокојство на оние што пред тоа биле тука затворени. 
Чинам тоа возбудуваше со посебна сила. Чудните и 
неразбирливи знаци оставени од „староседелците“, како 
што ги нарековме лудите, што пред нас биле тука сместени 
(едно печеснаесет, сигурно последните, другите се 
разбегале веднаш по војната, се вратиле во нормалниот 
живот), - проклет да бидам, тие знаци раѓаа страв во 
коските. Тие очигледно не се шегувале, секој час 
заплашуваа да се појават, да поскокаат од ѕидот, како тука, 
на него да беа втиснати нивните неспокојни, болни души. 
Секој час мислиш ќе се вратат проклет да бидам, те гледаат. 



Нивните сеништа беа присутни, живи. Но најстрашно беше 
што многу знаци криеја чиста човечка свест, р а з у м . 
Проклет да бидам, можеше да се сретне и срце, нежен 
поглед, да ве удри топлина. Можеби сето тоа беше 
создадено во еден таков светол миг, ете, во тој миг 
морничаво на ѕидот го потврдиле своето постоење, својот 
човечки живот, се „овековечиле“, слично на патникот што 
тргнал на туѓина, тој по патот на илјада места, - на дрво, на 
камен, на тенеќен патоказ туку гледате го забележува своето 
име. Проклет да бидам, своето ч о в е ч к о име. Како 
поинаку да се разберат оние големи, гладни очи. Паметни 
очи, полни со сјај. Сини. Слични на небото, проклет да 
бидам, слични на небото. Воопшто сè што беше правено во 
боја беше сино. Сината боја доминираше на ѕидот. Господ 
еден ќе знае колку лудите доаѓале до сината боја, но познато 
беше дека им дејствувала како многу полезен лек. Оние што 
имале прилика да ги гледаат на дело, како со часови дење-
ноќе се бакрачат со бојата, раскажуваат дека во тие часови 
лудите се однесувале сосема нормално, чевечки. Нашиот 
ѕвонар, другарот Анески, еден од некогашните членови на 
оваа куќа, во  с в о и  часови мошне живо си спомнуваше за 
сето тоа и што беше најчудно секогаш сам почнуваше да 
раскажува, без некој поголем повод ќе рече: 

- Луди како луди, ненормални, - велеше, - дај им малку 
боја и забораваа на сè, со денови забораваа и за јадење и за 
спиење. Дај им боја и тие за ништо повеќе не ќе ти додеваат. 
Стануваат кротки како јагниња, ех, луди! 

Имаше часови, по долго набљудување (тоа е можеби 
темница, помрачување), - кога сите знаци се следаат во една 
општа слика. Тогаш пред нашите очи зашумуваше цело 
едно море. Проклет да бидам, м о р е. Гледате на ѕидот бура, 



бранови што се кренале до небото, раскрилени, изулавени 
птици, крик, човечки гласови, давеници, пекол. Децата 
тогаш одред избезумуваа, гледате како поштукнати бегаат, 
се кријат како глувци насекаде во домот. Чиниш во домот 
влегол некој лош ветар, удрил по децата, ги прогонува. 
Проклет да бидам, ништо не можеше да ги вразуми. 
Преголем беше тој страв, тој чемер. Сепак тоа беше заблуда 
и не потраа долго, ѕидот, набргу беше бело варосан и 
насекаде на неговата површина испишавме црвени пароли. 
Тие во право време на ништо не потсеќаа, беа излишни, 
големи црвени бубалки. Проклет да бидам, црвени бубалки. 
Но подоцна сосема се совпаднаа со целокупниот живот во 
домот. 

Не се знаеше веќе колку векови бевме затворени во 
домската зграда што носеше толку ласкаво име „С в е т л о с т“. 
Но се колнам, тука и човек со најдобар вид за кратко време ќе 
мораше да се јави на лекар против слепило. Некои, се 
разбира, и ослепеа, проклет да бидам, тоа беше с л е п и л о. 
Подоцна се покажа дека тоа бил редок вид слепило, такво 
слепило што не можеше да се лекува со носење очила. А 
најчудно и во почетокот најнесфаливо дејствуваше фактот 
што и самата зграда беше претворена во ѕид. Сите прозорци 
од каде што можеше да се гледа Големата вода беа 
соѕидани. Сè што гледаше кон таму беше соѕидано. Проклет 
да бидам, с о ѕ и д а н о. Раскажуваа како сето тоа е 
направено од чисто благородни побуди. Проклет да бидам, 
сите луѓе се накитени со благородни побуди, о, ќе умреме 
од слични нешта! Слепи, без да се видиме. Проклет да 
бидам, с л е п и. Искрено, тоа беше цела приказна. 
Прозорците што беа свртени кон водата биле лоши места, 
тука навраќале водните духови за да ги будат луѓето. 



Оттаму се случувало секој ден понекој да скокне. 
Испитувањата откриле дека сето тоа доаѓа по несвесна 
постапка, во момент на силна возбуда, потпалена од 
лажливите гласови на духот. Биле заблудени од водните 
духови, мислеле дека ќе излетаат, кутрите, си замислувале 
дека ќе излетаат. Проклет да бидам, каде ќе излетаат, тоа 
беа високи прозорци, речиси до таван, и надежта да се 
остане жив беше никаква. Немаше таков што потоа станал 
од земјата ако веќе еднаш летнал од прозорецот. А кој не 
сакаше пак еднаш да летне. Токму така, еднаш да летне. 
Сеедно каде ќе падне сеедно од каква височина ќе се тресне 
и колку ќе му трае животецот. Најпосле, имаше толку 
часови кога тоа беше толку сеедно, проклет да бидам, толку 
сеедно. Ризикот беше ист и да се летне и да се остане. 

Ѕидот беше насекаде наоколу, ѕидот беше над сè во 
домот. Проклет да бидам, ѕидот. 

Само далеку некаде имаше една слободна, една голема 
вода што не можеше да се загради со никаков ѕид. 

- На му го на за тоа, - рече Кејтеновиот син едно утро и 
почна од срце, весело, среќно да се смее. Проклет да бидам, 
тогаш првпат тоа се случи, ни се ј а в и. Се колнам, нејзе 
ѕидот не ѝ можеше ништо, таа шумеше, слушавме, доаѓаше. 
Проклет да бидам д о а ѓ а ш е преку ѕидот. 
  



 
 
 
 
 
 
 
Никогаш не се изгубува сликата на Големата вода. Со неа 

копнежливата желба за Сентерлевиот рид како да добиваше 
реална смисла, како да беше можен, остварлив на некој начнн 
овој чудесен, волшебен сон. Големата вода е недофатлива таа 
мора да е во срцето на човекот. Во неговиот сон. Проклет да 
бидам, за цело време додека бевме во домот јас и не си 
спомнувам дека некогаш нешто друго сум барал од животот. 
Како нешто најмило, како ликот на мојата мајка најдлабоко ја 
држев во моето срце. За тоа дури и со Кејтеневиот син не 
зборував, за тоа со никого не се зборува, чинев. Тоа беше магија. 
Сон. За ништо на светот не би ја заменил таа голема, слободна 
вода. Проклет да бидам, за ништо не би ја дал, иако таа беше 
единствениот мој и Кејтенов виновник за тогашните и сите 
подоцнешни страдања. И радости, не заборавете. Човек што 
поминал еден таков мачен, понижувачки пат мора да ја знае 
вистинската цена на тоа бедно малечко мускулче. Се колнам 
само нашата љубов на илјади атоми разбиени, поделена со 
другите, тоа што си им го дал на другите само тоа е твое, во 
тоа е смислата. Ајдете, тогаш, нашата крв да им ја подариме 
на оние што се наши браќа, наша вечна потврда. О, да 
побрзаме. Лудиот ѕвонар бие на своето камбанче, прекинат е 
секаков сон. Улаво, слепо трчање по тесни, темни скали, - сите 
во строј, сите во строј! 
  



ДОМСКИОТ РЕД И ТАТЕНЦЕТО  
АРИТОН Ј АКОВЛЕСКИ  

 
 
 
 
 
Нашиот строј, сигурно, нашиот строј беше нешто 

најсвето. На едната страна можеа да се видат новодојдените, 
а на другата постарите. Иако едни на други си личеа како 
родени браќа, уште на прв поглед можеа да се одделат 
првите од вторите. Постарите веќе имаа научено, знаеја 
дека во стројот треба да се гледа право во челото на 
татенцето, другарот Аритон Јаковлески. Точно во челото, 
проклет да бидам. Новодојдените сè уште си ја дозволуваа 
таа слобода да се свртат лево или десно, да погледнат во 
малото, високо небо над домот или само така бесцелно со 
погледот часови да лунѕаат по шарениот ѕид. Тешко на тие 
што забораваа на редот, тешко на тие што не знаеја да стојат 
во стројот. Да можеше човек уште од првиот час да се 
привикне на такво нешто: едноставно требаше да се биде 
само малку глуп и лицемерен, тогаш сигурно полесно ќе 
дојдеше до подобра карактеристика и сè што следуваше со 
тоа парче хартија. Хартија глава, крв. Живот. Само да ги 
видевте тие што имаа најдобра карактеристика! Проклет да 
бидам, тие кога ќе беа редари, дежурни, немаше тогаш 
пострашно место од домот. О, боже, како се убиваа пред 
управата, пред воспитувачите, како бесрамно лежеа, како 
подло измислуваа, поткажуваа. Тоа чинам најмногу нè 
гонеше од тоа место, тоа предавство. Тоа не можеше повеќе 



да го гледа Кејтеновиот син, рече, јас морам да бегам. 
Проклет да бидам, го рече тој збор. 

Тоа беше уште на првиот чекор. Првиот строј. Но, ние 
сè уште бевме деца и од сè најмногу сакавме да гледаме 
таму каде што ни беше забрането. Меѓутоа, човек на сè 
навикнува. Проклет да бидам, човек сè издржува. Татенцето 
не еднаш ќе речеше; - Кога мечка научува да игра, што 
останува за разумно суштество. Тоа беше сето воспитание, 
се колнам. Ништожност, дури и безумник би сфатил, 
доволно беа само неколку десни и неколку леви „мисли“ на 
татенцето и работата веќе беше сосема јасна. Ти светнуваше 
пред очи, како бел ден. Впрочем, набргу тоа се покажа и на 
дело. За малку време сè што стрчеше беше скастрено, 
немаше никакви неуредности во стројот. Бргу - бргу редот 
сè сфати. Не бевме сигурно толку чукнати, проклет да 
бидам, чукнати. 

Од овој двор толку беше далеку Големата вода. 
Господе, толку беше далеку животот од ова место. Насекаде 
наоколу беше ѕидот и тој силен, смртоносен ѕвон на 
камбанчето. Проклет да бидам, стројот. Како во сон 
доаѓаше гласот на Големата вода. Таа беше од другата 
страна на ѕидот, огромна, слободна. Пред нашите очи беше 
само ѕидот. Црн. На илјадници места подгорен, проклет да 
бидам, некои кутри во момент на краен очај сигурно се 
обиделе да го запалат. Побргу тие беа за жалење отколку за 
потсмев. Но по еден таков обид подолго никому не му 
паѓаше на памет за слични работи. Набргу децата и 
предметите во домот речиси во сè беа изедначени, тешко 
беше да се одделат едни од други. 

Тоа утро на највпечатлив начин се запознавме со 
управителот на домот, другарот Аритон Јаковлески. Во 



домот можеше да се сретне секаков свет. Имаше секакви, 
какви што ги дал господ. И паметни и улави, зли и 
благородни, од сите сорти. Домот со своите жители личеше 
на гнездо од кукавица. Како и секаде, така и овде се 
среќаваа особени и чудни природи за кои никогаш и ништо 
докрај со некаква сигурност не може да се претпостави. 
Тука и фантазијата многу-многу не помага, таквите луѓе, 
дали од природна тапост, дали од голема препреденост и 
расипништво, умеат мошне вешто да се прикриваат од 
својата средина. Наизглед ништо, ништо неодгатливо во 
животот на Аритон Јаковлески, чините, ништо, живот, прав, 
обичен човек, живот на секој смртник. Но за оној што веќе 
ја запознал природата на Аритон Јаковлески – тоа беа 
сложени, тешки испитувања на совеста. Тој долго време не 
дозволуваше никакво доближување до неговото срце, што 
се вели, сиот околнаоколу беше заграден со боцкава жица. 
Таа душа како да беше во вечен, во страшен логор. Проклет 
да бидам, можете да ги наброите сите факти од неговиот 
беден живот, не, се колнам, не ќе ја најде вистината. Таа ви 
се искрила како с в е т л и н а во водата, попусто ќе бидат 
сите обиди ако посакате не повеќе, туку барем еден миг да 
ја имате во дланка заедно со водата. Тешко некој од 
длабоката вода да извадил светлост. Или пак, просто, таа се 
искрила во дробната песок и ајде сега одделете ја од 
песокчињата, соберете ја, најдете ја, пријателе. Проклет да 
бидам, колку неблагодарна работа, а за маката и да не 
прикажуваме, камче по камче да се превртува додека се 
најде тоа местенце каде како самиот ѓавол во некое 
шупличне се искрила проклетата вистина. И што од тоа, 
пријателе, та н е г о веќе го нема, на неговото место зјапа 



црна јама гроб. Проклет да бидам потонал некаде човекот 
невидено се загубил. 

Јас заради вистината, проклет да бидам, заради 
вистината, - ќе почнам од почетокот како што е по ред, како 
што господ го создал нашиот убав свет. Со ред ќе раскажам 
сè знајно и незнајно за Аритон Јаковлески. Да, само за еден 
дел од неговиот живот, за оној што јас го познавав, и тоа не 
го велам без причина, - претпоставувам дека тој отсекогаш 
не бил толку сам, толку проклето сам, каков што го 
запознавме во домот. Аритон Јаковлески сигурно пред тоа 
имал своја куќа, свои блиски, можеби и деца, синови и 
ќерки, можеби бил многу среќен татко, човек. Примерен, 
благороден татко, се колнам, би можело да се рече дека тој 
не беше толку штура природа, така скроена од своето 
раѓање. Можеби Аритон Јаковлески (господе, ако тоа беше 
неговото вистинско име, војната сè менува кај човека), - 
можеби тој некогаш мечтаел, се надевал, можеби љубел! 
Зар тоа, на крајот, не го уништи, проклет да бидам, таа љ у б 
о в. Скот да бидам, јас едно време и богу и пред луѓето 
најлудо се молев, и денеска тоа го правам, - кога му се суди 
на еден човек колку е тоа можно слепо да не се гледа само 
на еден дел од неговиот живот, за што можеби тој самиог не 
сноси никаква вина. 

Се говореше дека бил с п е ц и ј а л н о одреден во 
домот, со задача згрижување на децата од војната. Се 
говореше тоа било негово л и ч н о барање. Проклет да 
бидам, од љубов. Колку што можевме да дознаеме; Аритон 
Јаковлески до последниот час, и покрај сета мрачност и 
мраз во душата, сепак тој, човечецот, си умел поубав крај, 
дури се надеваше, имаше такви часови кога страсно 
веруваше во своето дело, значи - тој имаше некаква 



подлабока надеж. Можеби во такви часови Аритон 
Јаковлески веруваше дека ќе наплати за сè изгубено во 
животот. Кутриот човек! А оти животот кон него не беше 
многу-многу наклонет, се разбира, тоа не требаше да се 
испитува, белезите на еден сигурно суров и несреќен живот 
му беа видливи како на лице драсканица од анџар. Во што 
можеше да има таква надеж? Што сон го мамеше, што вода 
плискаше во неговата цврсто зделкана машка глава? Во 
домот сето време му мина самотно, чинам, тој сам се 
делеше; освен службените должности, за него не постоеше 
ништо друго што би го сврзало со луѓето од домот. Иако ги 
поднесуваше воспитувачите, нив не ги сакаше. Единствен 
негов пријател и другар, се чини, беше силното и мошне 
верно куче Андруша. Не можеше да се рече дека по волја ги 
здружил животот, очевидно голема борба, големи спомени 
беа во тоа пријателство на Аритон Јаковлески и песот. (Пес 
со човек лесно не се врзува). Проклет да бидам, во сето тоа 
имаше нешто трогателно, нежно, необјасниво. Тој човек и 
тоа куче, некоја проклета заедничка судбина. На пример, 
сите во домот знаеја дека нешто лошо ќе се случи со 
Аритон Јаковлески, некои можеби го знаеја токму и часот 
на несреќата, а можеби знаеја и некои други подробности, 
за местото и начинот на кои ќе си го одземе животот, но 
никој не наоѓаше за потребно ниту со мало прсте да 
помрдне. Не оти во домот, да речеш, и покрај неговиот 
особен, чуден, строг однос, некој сосема да не го 
прижалуваше, на крајот, се работеше за човечки живот, 
каков бил - бил човек. Проклет да бидам, беспомошно 
изгледаше сè, секаков збор, секаква утеха. Таквите сигурно 
поспокојно, полесно ќе ги преживеат уште тие неколку 
преостанати мигови од животот ако никој отстрана не се 



замеша, ако воопшто се остават на самите себеси, на својот 
мир. Ќе проанализира сè и потоа завршува, безмилосно си 
пресудува, умира со некакво душевно олеснување, свесен е, 
се казнува, рисјанска му е душата, покајничка. Мисли сè 
спасил, ги измил рацете, израмнето е сè, сега доста, збогум 
животу! И ако случајно нешто го натерало да се премисли, 
не можел веќе назад, веќе сите знаеја, сите ја чекаа таа смрт. 
Тажно, пријателе, тажно кога ти сè уште си жив а некој те 
испишал. Проклет да бидам, потоа веќе нема живот за 
човека, не постои никаков начин, тој мора да умре. 

Татенцето беше вистински ѓавол. Сè уште одеше во 
војничка униформа, со титовка и црвена петокрака. Го викаа 
стариот партизан. Боже, каков беше силен, горд во тоа време! 
Ќе сакате ли и натаму да ви го опишувам? Прекрасно, 
мислам на една работа повеќе да обратите внимание ако 
случајно некогаш се чешнете со нашето татенце, другарот 
Аритон Јаковлески. Понекогаш се правеше прислеп, одеше 
како ќорав иако гледаше како сокол. Не се случи ниеднаш да 
замавне напразно. Татенцето беше редок во тој поглед, 
мислеше со рацете. И со десната и со левата, но тој можеше 
да биде и помисловен, не еднаш се случуваше со двете 
одеднаш да проработи. Се разбира, тоа при особени 
случаи, кога беше расположен за шеги. Со еден збор, 
татенцето беше од оној вид многу полезни граѓани кои 
во себе немаат ништо негативно. Ќе ја зборуваме ли 
вистината, татенцето личеше на оние луѓе кои еднаш 
засекогаш си ставиле точка на својот живот како на 
некоја обична работа и ела да им ја избришеш таа 
филозофија од нивните глави. Ќе го одвикнеш ли 
пијаницата - и тој е готов, се свиткува. Слична работа 
беше и со Аритон Јаковлески. Ќе отстапи ли, да не даде 



господ, од своите позитивни стремежи (така љубеше да 
се изразува), - и тој веќе не беше здрав. Сета сила како 
да му се наоѓаше во сите тие глупави задачи. Проклет 
да бидам, задачи. Од ден на ден, како што ги губеше 
нив, ја губеше и силата. Но такво нешто, барем во 
почетокот, не си дозволи другарот Аритон Јаковлески. 
Тој си ја знаеше работата, совршено добро газеше по 
својот пат. Имаше цврст чекор, војнички. (Проклет да 
бидам војната човека го менува во сè, во сè.) И сега 
како да го гледам, еве, срцето длабоко го чувствува, о 
боже, како сè уште да сум во домот. Проклет да бидам, 
јас го гледам него, го помнам секое негово движење. 
Ќе си ги стави рацете одзади, можеби тоа беа часови на 
размислување, ќе ја фрли главата колку може повисоко 
(ретко некогаш се веднеше кон земјата), - и туку кружи 
наоколу во дворот како орел што слетал ниско, над 
земја демнејќи го својот плен. Речиси во сè беше 
едноставен, а кога ќе запееше некоја борбена песна, 
тогаш стануваше чудесен. Сè како под команда 
занемуваше во дворот. Проклет да бидам, п е с н а. 

Утрото измачено и болно висеше слично на 
откинатата половина на домското дрво. Утрото се 
прпелкаше во острите срчи на ѕидот. Што стана со 
пролетта, со сонцето, со небото, со птиците, што се 
случи со преселувањето на предметите, со дождовите, 
што се случи со Големата вода? Сите деца стоеја како 
кипови. Замрзнати. Се чинеше нешто лошо се случило 
во домот. Никој не знаеше кое е тоа утро, проклет да 
бидам, навистина што се случило со Големата вода. 
Никој не погледна во нас, не се обѕираа. Татенцето 
направи уште стотина кругови околу дрвото, сè така 



терајќи си ја песничката, кога најпосле и тој самиот 
занеме како камен. О, колку беше тихо, глуво. 
Вдлабочено почна да гледа од дете на дете, како да 
бараше крадец. Секое дете од ред го одмеруваше, како 
да велеше: - Глувци едни, глувци ниедни бандити, 
повелете погледнете во овие неранимајковци (се 
задржа крај мене и Кејтен), погледнете и запомнете, 
научете што е тоа ред, дисциплина. На ваши години 
живи Германци заробувавме, само слушајте, чесен 
збор, живи фашисти, запомнете, или ќе бидете луѓе 
достојни на вашите татковци (нашите татковци веќе ги 
немаше), - или подобро и вас да ве нема, проклет да 
бидам и нека нè нема. Потоа, очигледно не 
завршувајќи ја смотрата, неочекувано брзо се сврти 
кон нас и не давајќи ни барем да зинеме како со магнет 
ни ги зеде главите, се разбира мојата и Кејтеновата, и 
колку што можеше посилно ги тресна една од друга. 
Кутрите глави како светнаа! Стариот, се виде, во таа 
работа имаше извежбано сè до поединости. Глава од 
глава. Свртувајќи се кон Кејтеновиот син, му рече: 

- Кој си ти, ѓаволе? - и, не чекајќи одговор, му 
свирна една преку уши. Мислеше со десната рака. - 
Кој? - повтори божем не чул и истовремено му ја 
залепи левата. Татенцето удираше толку духовито што 
мораше секого и секогаш да го изненади. Проклет да 
бидам, удираше како гром од ведро небо. 

Кејтеновиот син Исак Кејтен, како ништо да не се 
случило, како воопшто да не добил две жестоки 
шлаканици, сосема мирно му одговори на татенцето: 

Јас сум Кејтеновиот син, - рече, - Исак Кејтен. 



Кејтеновиот син, - повтори татенцето многу 
заинтересирано и прописно му приши трета. - Присети 
се уште, - му рече, - да не си заборавил нешто, 
Кејтенов сине, проклет да бидам, рече, да не си 
заборавил како се викаш. - Така рече татенцето и 
полека, божем пребројува стари прачки за фишеци, се 
сврти кон мене. Ох, семоќниот, другарот Аритон 
Јаковлески, се изгубив во неговата сенка. Цел еден век 
како врази се меркавме, татенцето беше љубител на 
малечка предигра. Татенцето одгоре ме мерка, ми 
намига, јас од земја му праќам исто така понекој 
пламенен поглед, мислам ќе се сожали. Ме гледа и 
како со умилен глас да ми вели: - Убаво ли е, сине, ми 
ти се допаѓа ли домчево, кажи што не ми ти достига, 
татенцето сè ќе стори за моето соколче, - чинам така ми 
вели татенцето и јас се поблиску приоѓам кон него, 
божем ќе му се фрлам во прегратките, ќе го гушнам 
како роден татко, а тоа од страв му се доближувам да 
не ме запне од подалеку, да не ми го скине главчето, та 
без главче да останам. Проклет да бидам, стравот на 
што не ќе го натера човека. - Добро си е домчево, 
татенце, природно е, - му одговарам во мислите. 

- А кој си ти, врагу? - се пресече треснувајќи ме по 
нос. Не видов кога протегнал рака. 

- Лем, - му реков, - оставајќи крвта да ми тече под 
брадата надолу, низ вратот во градите. - Лем се викам, - 
реков, внук на Иле Костадиноски. 

- Оставив крвта господски да ми тече. Проклет да 
бидам кога го спомнав името на вујко ми Иле 
Костадиноски, јас мислев оти сум рекол голема работа, сè! 
Крвта малку ме поразлади, целото тело ми гореше. Со 



радост си спомнав за вујко Иле, се колнам, мислев, ех, каков 
вујко имам јас, добриот вујко Иле Костадиноски. 

- Татенцето сигурно не очекуваше ваков одговор, 
колку отпосле разбравме лудост бил секаков одговор, 
татенцето не претпочиташе неговите потчинети да имаат 
свој одговор. Проклет да бидам, никаков одговор. Не 
давајќи ми веќе да зинам, колку што можеше посилно со 
своето тешко касапско рачиште ме кутна наземи, во новата 
прав на пролетта што како пламен никнеше од земјата. 
Потоа повторно се врати кај Кејтеновиот син. 

- Знае ли некој за овој предавник? - татенцето ги праша 
другите деца. 

Се разбира, никој ништо не изусти. Никој не крена 
глава. Кејтеновиот син стоеше сам, далечен, како некој 
бран, токму така како некој откинат бран, некој бран 
пустиник, како некој слободен и непокорлив бран стоеше 
сред домската пустош. Јас пак ја гледав Големата вода, го 
слушав нејзиниот глас, летав над нејзиното огромно 
пространство. Нестварни беа слабите гласови на децата, тие 
го молеа Кејтеновиот син да падне. 

- Будала, - му довикнуваа некои од постарите домци, - 
будала, падни! Додека не те види наземи нема да те остави, 
може да те убие. 

- Кејтеновиот син не слушаше, тој веќе беше на еден 
од своите далечни патишта, неговите тенки усти заиграа 
како штотуку првната пеперутка, чиниш пеперутка му 
застанала на усните, очите му беа полни со светлост, тој 
беше далеку, патуваше. 

- Не прави се важен, - му довикна оној глас, - нема кој 
не паднал. 



Кејтеновиот син ја нишна главата кон земјата, а штом 
тоа ќе го правеше, тогаш беше попусто да го разубедува 
човек. Не може да падне во правта гледајќи ме мене во неа. - 
Биди човек, Кејтенов сине, - го молев, - издржи, не паѓај! 
Тој повторно ја испушти онаа насмевка од очите, ме 
прегрна со две намигнувања. 

- Ти се смееш, - вчудовиден му рече Аритон 
Јаковлески, - ти се смееш, ѓаволе! 

Но сега Кејтеновиот син ништо не одговори. И не 
падна, се колнам не падна. Се наведна дури подоцна за да 
ме дигне од земјата. 

- Стани малечок, - рече, - стани силен Леме, п р и с т и- 
г н а в м е! (Проклет да бидам, пристигнавме, сè уште ми 
беше темница в очи, како давеник се држев за Кејтеновиот 
син.) Оставив да ме носи. 

Од тој ден Кејтеновиот син беше л и ч н о с т во домот. 
А таков, најблаго речено, не беше пожелен во тоа време. Во 
домот никој не смееше да има своја волја, свои мисли. 
Колку побргу тоа ќе се разбереше, толку страдањата беа 
помали, успехот подобар. Карактеристиката одлична. 
Проклет да бидам, карактеристиката беше најважна. Таа 
човека го правеше човек, или разбојник, точно така, 
разбојник. 

На крајот ни беше изречена чудната казна. За 
неодредено време ние бевме одделени еден од друг, не 
смеевме да бидеме заедно на ниедно место во домот. Исто 
така, на сите им се забрануваше излегување крај Големата 
вода. Потешка казна, се разбира, не можеше да смислат. 
Проклет да бидам, тоа беше најтешко со што можеа да нè 
казнат. Бев одделен од Кејтеновиот син, а сега ни ги 
забранија и сите соништа за Големата вода. Знаеше 



татенцето, ако сакате некого да казните, ако сакате 
прописно да го казните, за целиот живот, тогаш разделете го 
од она што му е најмило. Искорнете му го тоа што му е во 
срцето, осакатете го, ослепете го, за да не ви избега. 
Неразбирливо, како можеше нешто да се уништи ако е тоа 
во срцето на човекот. Знам, знам уште еден век ќе мине во 
заблуда додека не го разбереме гласот на Големата вода. Но 
јас веќе гледам како се растураат замрзнатите строеви, 
колони неслободни луѓе под една команда, под еден ред, 
под едно ѕвоно, слушајте, таа иде, се колнам. Прокелт да 
бидам, пријателе, таа иде. 
  



 
 
 
 
 
 
 
 
 
Колку што деновите одминуваа, јас сè поцврсто верував во 

приказната за Сентерлевиот рид. Не може тоа туку така да 
се измисли цел еден рид, еден огромен рид од каде што се раѓа 
сонцето. Сигурно тој постоеше и качувањето по овој рид 
можеше да трае сто векови, целиот живот. Целиот живот и 
никогаш не ќе знаете до каде сте се искачиле. Проклетда бидам, 
тој пат. Тоа дури не го знаеше ни другарот Секуле Метеорот, 
оној маж што предаваше географија и што не дослушуваше 
кога ќе го прашавме, - ако нема господ на небото, тогаш што 
може да има ? Еднаш дури го прашавме и за тој рид, за 
Сентерлевиот. Си плукна во очилата за да ја очисти калта, од 
пазува извади некакво старо тефтерче и се вдлабочи над 
неговите пожолтени страници. - Не постои сличен рид рече со 
искрен глас, длабоко издивнувајќи. Сосема добродушно дадено: - 
С е  б о р е в м е  на Ендриевиотрид, некој Ендриев рид, проклет 
да бидам. Потоа на Кленоечкиот, таму паднаа доста наши 
другари, пред самото ослободување, тоа го рече со таков глас 
што мораше да му се верува. Наредив уште илјада и триста 
ридишта низ кои минала бригадата, но никако не можеше да си 
спомни за Сентерлевиот. - Постои, - се јави гласот на мајка 
Верна Јаковлеска, - постои, мили мои! 
  



АУДИЦИЈ А,  ИЗБИРАЊЕ НА ТАЛЕНТИ 
 
 
 
 
 
Проклет да бидам, циркус. Поети, артисти, оперски 

пејачи, балети, свирачи, кросисти, таленти. Во тоа време, за 
сите нив којзнае како во мене беше всадено едно многу 
чудно, болно чувство. Мислев тоа се несреќни луѓе, болни, 
неизлечиви. Кутрите нељубени суштества, мислев, браќа на 
човекот. Се разбира, го знаат тие животот, го сакаат, го 
љубат животот. Човекот им е во срцето, - го знаат тие 
неговото лично, несреќно лице. Сигурно, кога тие се 
несреќни, навредени од прагот на многу куќи, 
негостољубиво дочекани, о боже, такви тие знаат што да 
испеат, да ја овековечат болката на човекот, знаат што да му 
кажат, каде да го упатат. Затоа отсекогаш сум ги слушал со 
отворена уста и таа проклета навика од најраните години 
уште ме следи. Ќе ми заприкажува човек за најглупава 
работа, на пример, како цел тој ден се моткал околу 
велосипедот на неговиот син (сигурно му пукнала гумата) и 
јас ќе отворам уста за да го слушам. Тоа не беше причина 
подоцна најсилно да ги замразам, да ги наречам разбојници, 
најголеми лажговци. Сигурно тогаш не знаев дека се тоа 
особени луѓе, колнати, дека со нив од едната страна иде 
ангелот, а од другата ѓаволот. Сакав да раскажам за тоа, за 
талентите, за тој несекојдневен настан во животот на домот. 

Таквите работи се правеа во празничен ден. Проклет да 
бидам, празничен. Тоа веќе беше в ред, тоа веќе однапред го 
знаевме. Пред седум дена. Сигурно за да бидеме подготвени 



за пречек на музата. Проклет да бидам, м у з а. Мислевме 
тоа е некоја Оливера што друго, а тоа признавам, беше 
најдоброто во таков ден. Тој ден подобро нè нахрануваа, 
проклет да бидам, нè колкаа до гуша. За тоа добро си 
спомнувам, за појадок добивавме изобилно витаминска, 
зеленчукова чорба. Со зелка и доста компир. Проклет да 
бидам, го јадеш и го доживуваш, тие раѓаат секакви чувства. 
Сигурно попусто не ни даваа толку компир. Имаше и 
репете, јадеше колку душа што ти сака. Го сркаш тоа и си 
мислиш, - денеска се избираат таленти, боже, што ќе пропее 
во тебе, каков е твојот талент. За што си ти, погодуваш, 
велиш едно, велиш друго, па тешко да се решиш, зашто 
гледаш сите таленти се во тебе, ги имаш, ти ги дал господ. 
Приземаш од компирот и пак размислуваш, си велиш, ајде 
да бидам поет, тоа е добра работа, не, ќе ме натераат нешто 
да цитирам, не знаеш, тоа не е убава работа, - ајде да бидам 
оперски пејач, сакаш да пробаш, си голтнал цел компир, не 
излегува гласот, се препотуваш, најпосле се ти се помешува, 
срце малечко, паѓаше во очај, мислиш, ами ако нема ништо 
во тебе, наеднаш ти паѓа тешко, ти се слошува, сето тоа што 
си го кркал со преголем апетит, отров ти станало. Но на 
аудиција мораш да излезеш, таков е редот. Мртов. Проклет 
да бидам, м р т о в . Се поохрабруваш пак, нешто те држи 
сепак ти го крепи духот, тие веќе некако ќе ти го одредат 
талентот, знаат тие, проклет да бидам, знаат, знаат кој колку 
пари чини. 

Оттогаш поминаа дваесет, триесет векови, но јас за сè 
толку живо си спомнувам, како тоа да беше вчера, вчера 
изутрина, за појадокот. Во седум часот, а будни сте цела 
ноќ. Цел век, проклет да бидам. Гледате очите на сите деца 
полни се со некој темен, страшен оган. Светнале испиените 



лицулиња, станале некако чудно неспокојни, многу 
сериозни, чиниш умни, убави, никогаш поличен не бил 
стројот. Уште првиот ден кога ни соопштија за овој толку 
чуден, необичен настан во нашиот живот, нè фати таа 
треска. Проклет да бидам, т р е с к а. А тоа, исто така, беше 
соопштено на најуметнички начин. Воспитувачот, 
предобриот Трифун Трифуноски, поет, одговорен 
раководител на Фискултурната и литературната дружина, 
со две околиски првенства на крострчање (пролетниот и 
есенскиот крос) - со еден забележлив републички настап, 
тринаесетти, изваден во весник, награден со диплома и тие 
нешта што одат со тоа, - на највозвишен, стоотстотен 
уметнички начин ни соопшти за денот на аудицијата. 
Господе, каков глас, тоа, се разбира, беше мојот тогашен 
критериум за уметноста, мислев, коњите трчаат за да се 
докажат, природно, поетите викаат за да се надвиваат, - 
реков, каков глас, каков силен глас имаше Трифун 
Трифуновски. А требаше да се рече како тој, читајќи, сите 
од ред нè потресе, нè столчи. Проклет да бидам, можевме 
наместо да останеме мртви, покосени. Читаше збор по збор, 
граната по граната, разни калибри, зависеше од целта - 
маршираше од едниот до другиот крај на стројот, за него 
тоа не претставуваше никаков напор. Напротив, леташе, 
чиниш, птица, раширил раце и лета благородниот Трифун 
Трифуноски. Возбудата, страста во која беше искажано и 
најбезначајното зборче, ете, тоа пленуваше, потпалуваше. 
Пожари. Проклет да бидам, п о ж а р и. Немаше дете тојчас 
што не се помести од стројот, што барем еднаш под 
влијание на Трифун Трифуноски не замавна со рака. Туку 
гледате некој цела рака ќе ви ја вотне в уста, в очи, ќе ви ги 
извади очите. Не ве забележува дека сте крај него во 



стројот, ослепел. Воопшто тоа беше првпат кога децата 
толку многу се пуштија, заборавија на редот, на правата 
линија. Се колнам, првпат воспитувачите и татенцето ни 
простуваа еден таков страшен престап. Кое срце можеше да 
остане мирно, неразбранувано, кога Трифун Трифуноски ќе 
ги ококоравеше очите, кога, со прст покажувајќи на вас, ќе 
рече: 

 
О, да! О, не! 
Зошто не!? 
Те гледам како глист, 
а можеби во тебе е артист! 
О, да! О, не!  
Зошто не!?  
Можеби пак враг,  
некој друг чудна дарба,  
ова-она, другар - брат,  
четка, бои, нова шарба.  
О, да! О, не!  
Зошто не!?  
А можеби поет,  
човек со цвет! 
 
  (силен аплауз, ура) 
 
О, да!О, не! 
Зошто не, 
можеби машинист, 
весел тракторист, чедо мило! 
О, да! О, не! Можеби пилот, светло крило, 
можеби оперски пејач, 



орач, 
сејач, 
О, да! О, не!  
Зошто не!?  
Најдобро ударник,  
количка, крамп,  
трудбеник прв,  
дарител на крв! 
 
  (уште посилен аплауз, ура, ура) 

 
О, да! О, не! веднаш ги запаметувате овие значајни 

стихови, овие стихови што ни оставија најсилен уметнички 
впечаток. Одиш и си доживуваш, си велиш: 

Да го направам ова или не, па си одговараш: 
О, да! О, не! 
Тоа чудно, силно човечиште Трифун Трифуноски, се 

виде, не бил само во нозете надарен. Колку во нозете, 
стопати повеќе во душата имал, во срцето. Проклет да 
бидам, толку сето тоа беше необично, страшно. Тие седум 
дена како насон ни минаа, како откорен да ни се измени 
животот. Заборавивме на ѕидот, на ужасните утра, на 
будењето, на часовите по карактеристика, на бедниот 
живот, на сите понижувања. Проклет да бидам, душата ти е 
богата, тоа беа среќни векови поминати во домот. Немаше 
дете што не посака овој миг да потрае вечно, засекогаш.  
Проклет да бидам, в е ч н о . О, каква вода, каква голема 
вода зашуме во нашиот глув дом, нашиот несреќен живот 
наеднаш беше среќен, друг. Цел. Со тој благ, радосен сон 
легнувавме, со него се будевме. Тогаш беше можно сè, се 
колнам, сè можеше да се издржи. И најслабото дете доби 



сила, со леснина можеше да издржи секаква казна. Проклет 
да бидам, ништо нè болеше. Некоја мртва птица како да 
оживи во детските гради, се стопи мразот. Тажните, 
немтурести деца одеднаш станаа други, ги кренаа 
главичките како да си ги повадил. И самата околина чиниш 
се измени, домот, дворот, се! Смрдливите постелчиња 
расцутеа, пустиот двор, црното дрво пушти цвет, имаше 
бел, имаше црвен, имаше син, имаше виолетов, имаше 
жолт, златест цвет. Крвав. Црвените букви со кои беше 
испишан ѕидот се престорија во пеперутки, големи, 
чудесни, нови пеперутки, од Антарктик долетани. Златни 
пчели почнаа да ѕунат во воздухот, сигурно подмамени од 
мирисот на најубавите цвеќа (лакомо збираа сладок прав), - 
во воздухот најубави, најшарени балони летаа, се случуваа 
најнеможни нешта, златни рипчиња ви запливале пред очи. 
О, боже, што можеше тоа друго да биде освен слободата, 
освен сонот, разбранетата детска фантазија. Повторно ја 
слушав Големата вода, стоев на највисоката карпа, 
повторно се јави оној непознат глас, таа жена, мајка. 
Проклет да бидам, м а ј к а. Сè, сè, што ќе посакавме во тие 
мигови беше наше! Проклет да бидам, колку малку требало 
човек да се почувствува неизмерно среќен, радосен, полн со 
слатки, занесни соништа. 

Тука гледаш, некое кутро се одлепило од земјата, 
летнало! Проклет да бидам, се завеало, тргнало некаде 
далеку. Сонува. Погледот му станал како кај тешко болен 
човек. Слеп е, глув е, ниту гледа, ниту слуша. Којзнае каде 
му летнал умот. Што оти му се обраќате, не ве слуша, не ве 
гледа, повеќе ништо не го интересира на земјата. Тоа 
наоколу што се случува за него сега е обична, проста 

